
En 5 onns 46 000 plazs da lavur
damain en las muntognas

Las consequenzas da la depopulaziun e midada da structura 
■ (anr/gc) Ils davos tschintg onns è
mintga segunda regiun da muntogna
en Svizra stada pertutgada da la depo-
pulaziun. Quai è ina consequenza da
l’intensiva midada structurala. En quai
temp n’èn betg main che 46 000 plaz-
zas da lavur idas a perder en las munto-
gnas.

Regiuns – entginas creschidas, 
autras stagnadas

En bleras vischnancas da las muntognas
va la glieud davent. Ella è sfurzada la-
tiers perquai ch’ils plazs da lavur man-
can. Quai è ina consequenza da la mida-
da da structura. Tranter 1980 e 1995 è
la populaziun da muntogna creschida
pli fitg che l’entira populaziun svizra.
Da 1995 fin 2000 è ella perencunter
s’augmentada be mez uschè ferm sco en
Svizra. Tar 28 da 54 regiuns da munto-
gna han ins schizunt registrà ina reduc-
ziun. El Grischun èn quai: Il Scanvetg, il
Grischun central e la Bergiaglia. La po-
pulaziun sezza vuless bain restar en que-

stas regiuns, ma las pussaivladads da gu-
dogn mancan. En 26 regiuns da munto-
gna è la populaziun restada stabila u cre-
schida.

Insaquantas cifras
Tar la populaziun da muntogna è il
dumber dad impiegads a temp cum-
plain sa reducì da 1995 fin 2000 per
13 000, u 22 pertschient, sin 45 000 be
tar l’agricultura. La reducziun dals
manaschis da reschia da la confedera-
ziun ha custà en las muntognas 20 000
plazs da lavur. Il dumber entir dals im-
piegads a temp cumplain en las munto-
gnas è sa reducì da 592 000 (1995) sin
546 000 (1998) – pia per total 46 000.
Cun ina sminuziun annuala da 2,5 per-
tschient è questa stada en las muntognas
dubel uschè auta sco en l’ulteriura Sviz-
ra (–1,2 pertschient).

Consequenza
dal svilup economic

La raschun principala per questa sminu-

ziun da la populaziun en bleras visch-
nancas muntagnardas è il svilup econo-
mic. La politica da la confederaziun –
davent da quella da finanzas, sur tala da
l’agricultura, militar, posta e traffic – 
ha gì grondas consequenzas. In fatg è
plinavant che cun l’actuala politica agra-
ra da la confederaziun van di per di plazs
da lavur a perder. Quatras vegn il svi-
lup negativ anc accelerà en bleras re-
giuns.

Per dentant augmentar e rinforzar
l’attractivitad dovri en las muntognas
iniziativas da la populaziun indigena.
Ma er en las citads ed aglomeraziuns
ston ins esser conscient che la depopula-
ziun dad entiras regiuns muntagnardas
n’è betg sauna ed en l’interess da la Sviz-
ra. Perquai basegna i mesiras politicas
sin il champ da la politica regiunala, gu-
livaziun da finanzas e dal service public
– pia projects concrets ed ina politica
correspundenta. Be uschia po il territori
da muntogna restar vinavant in attractiv
spazi per la lavur e l’economia.

Trais vents – trais films –
trais idioms

Il nov video rumantsch è dissegnà tenor la metoda veglia 

■ (anr/vi) 30 minutas film per uffants
rumantschs. Quai datti uss sin video.
La Lia rumantscha ha edì ina nova
cassetta en collavuraziun cun la Tele-
visiun Rumantscha. Il nov video porta
il titel «Ils trais vents» tenor l’emprima
da las trais istorgias sin la cassetta. Min-
tga istorigia vegn raquintada en in auter
idiom: Vallader, sursilvan e rumantsch
grischun. La Televisiun Rumantscha ru-
mantscha ha producì ils films. Gilbert
Taggart ha dissegnà els. El fa anc lavur a
maun. Quai vul dir ch’el dissegna ils
maletgs tenor la tecnica veglia dal film
dissegnà. Perquai poi chapitar che
quests films regordan ils creschids a
l’atgna uffanza.

Diavel e dialas
«Ils trais vents» è ina veglia paraula ru-
mantscha. Il diavel fa amogna agid ad
ina paupra dunna. El empermetta ad el-
la ina vita en abundanza, sch’ella dettia
ad el l’emprim da sia famiglia che vegnia
encunter ad el. La dunna patratga al
chaun che dorma adina davos isch. Lez
vegn senz’auter ad esser l’emprim che
vegn encunter al diavel. I vegn tut auter.
Strusch che la dunna ha fatg il patg cun
il diavel, cumpara Jon, il pitschen figl da
la dunna, sin isch-chasa. «En set onns
vegn jau per tes figl», di il diavel.

Ma Jon vegn da sa liberar ord las grif-
las dal diavel e sa tschenta la finala en in
chastè da dialas, lunsch siadora en ils
culms. Là sto Jon anc mussar bler cura-
schi per liberar era las dialas da la pus-
sanza dal diavel. A la fin dastga el mari-
dar sia bella diala preferida. Il film (da
l’onn 1998) è raquintà en vallader e
vegn accumpagnà cun musica da Cur-
din Janett.

Viadi cun libella e tartaruga
«Il pign uaul» è plidà en sursilvan. En il
film varieschan maletgs natirals cun ma-
letgs dissegnads. L’istorgia raquinta da
dus baus, in um e sia dunna. Els lavuran
tschintg dis. Suenter fan els dus dis liber.
Gist in da quels dis ch’els giaudan il
congedi mussa il film. L’um envida sia
dunna ad ina excursiun. L’emprim vai
cun aviun – ina libella – tar in plaz da
cursa. Là sa diverteschan ils abitants dal
guaud. Els guardan cursas e mettan patg
tgi che gudogna.

La saira da turnar a chasa manchen-
tan ils dus baus l’aviun. La libella è gia
partida. Uschia prendan els il bus. Gliez
è ina tartaruga. Quai va pli plaun. Per-

suenter è il viadi pli cumadaivel ed ins
po ruassar.

Quest film han ins anc pestgà ord la
trucca da producziuns veglias da la tele-
visiun. El datescha dal 1980.

Poetic
«Il di e la notg» è ina producziun dal
2001 che vegn raquintada en rumantsch
grischun. La lingua è simpla e clera. Ella
tuna gist uschè natirala sco las linguas
en las emprimas duas istorgias.

En questa paraula dasda in gnomin la
natira cun sia flauta. Igl è ina istorgia
per guardar e na per raquintar. Ella è fitg
poetica. Ils maletgs culan in’en l’auter
cun il gnomin che sveglia flur per flur ed
in animal suenter l’auter. Ils maletgs
vegnan accumpagnads da musica da
Normand Roger. Il viadi tras questa nati-
ra dissegnada è plain surpraisas e magari
era plain tensiun. I finescha cura ch’il
gnomin durmenta cun sias melodias las
flurs ed ils animls e sa zuglia il davos sez
en in fegl per ir a tutter.

Guarda Puntg da vista

«Ils trais vents ed auters raquints», vallader,
sursilvan, surmiran. «Dus pinguins», sursilvan.
«La diala Rosina», vallader. «La pitschna golp»,
surmiran.

DA CLAUDIA CADRUVI / ANR 

Finalmain datti puspè in nov vi-
deo rumantsch per uffants. E

speranza suondan prest ulteriurs.

Tgi ch’enconuscha la vita dals
uffants d’ozendi, sa che videos

e cassettas influenzeschan conside-
rablamain il svilup linguistic. I dat
plunas videos tudestgs e fin uss hai
dà be in soli video rumantsch en
mintga idiom. Ils uffants ru-
mantschs han segir betg guardà be
quest soli video rumantsch. Anzi.
Els han guardà massa videos tu-
destgs ed han fatg progress en la
segunda lingua. Persuenter è il svi-
lup da lingua materna stada airi en
las domenas ch’ils uffants han con-
sumà sin videos tudestgs. Per quel-
las tematicas enconuschan ils uf-
fants savens be pli expressiuns tu-
destgas.

La chaussa ha anc in auter
crutsch. In che fora bler pli fitg

en la charn rumantscha. Igl è in
crutsch plitost «psicologic». Num-
nadamain: Tge pensa in uffant,
sch’i na vegn strusch purschì vi-
deos en sia atgna lingua? Per tu-
destg datti in’enorma elecziun. Tut
tge ch’ins vul. Per mintga gust.
Plunas. Prima distracziun. En
l’atgna lingua datti ina u duas cas-
settas. A lunga vista survegn in uf-
fant il sentiment: «Mia lingua vala
pauc, sch’i dat las chaussas diver-
tentas e spanegiantas be per tu-
destg.» Per quai motiv èsi impur-
tant che la Lia rumantscha e la Te-
levisiun Rumantscha edeschan re-
gularmain videos per uffants. Il
pitschen mattet e la pitschna mat-
tetta ston pudair vesair: «Aha,
films datti er en mia lingua.» Quai
dat in bun sentiment per ils Ru-
mantschs creschids da damaun.

DA HANSJÖRG HASSLER, 

Nus famiglias purilas lagn ear ver 
egn’existenza agl avagnir

■ TRIBUNA POLITICA

Nua retrair?
Da preschent pon ins retrair quat-
ter videos per uffants en la Lia ru-
mantscha. Quests videos ha la Lia
edì en collavuraziun cun la Televi-
siun Rumantscha che segna per la
producziun dals films. Cumprar
ed empustar pon ins las cassettas
tar la Lia rumantscha, Via da la
Plessur 47, Chascha postala, 7001
Cuira. Telefon: 081 258 32 22 u
vendita@rumantsch.ch In film cu-
sta mintgamai 30 francs. Anc uss
na datti betg il video sin dvd.

